Mál nr. 02M02-0018
Tilmælið gjørt ? (skriv dagfest 11.11.2002)
Evni: Mvg-endurrindan til sjálvsognarstovn/ kommunu
§ 3, stk. 2 og § 35 í mvg-lógini
· Samandráttur:
Sjálvsognarstovnur/ kommuna søkir um at fáa endurgoldið mvg-ið.

Meirvirðisgjaldskærunevndin mælir til, at Sjálvsognarstovnurin ikki hevur rætt til mvg. endurrindan eftir kommunalu endurrindanarskipanini, men at kommunan hevur rætt til mvg. endurrindan eftir reglunum í kunngerð nr. 77 frá 19.03.1993, men bert í mun til teirra lut í verkætlanini. 

Fíggjarmálaráðið tekur undir við tilmælinum. 

Málsfrágreiðing:
Sjálvsognarstovnurin er sjálvsognarstovnur, sum Klaksvíkar Kommuna, Vistarheimsnevndin og Ibúðargrunnurin vóru saman um at stovna á sumri 1998.

Sambært viðtøkunum dagfestar 17. august 1998 er endmál stovnsins at útvega og reka so bíliga sum tilber tíðarhóskandi eldraíbúðir, íbúðir til rørslutarnað, sambýli og aðrar íbuðir til einlig og yngri fólk.

	Stovnsfæið uppá 400.000 kr. varð útvegað soleiðis:

	Klaksvíkar Býráð
Vistarheimsnevndin
Íbúðargrunnurin
	kr. 100.000, -
kr. 200.000, -
kr. 100.000, -


Tað er sjálvsognarstovnurin, sum stendur fyri byggingini, og sambært viðtøkunum fyri stovnin skal stovnsfæið verða 15% av byggikostnaðinum. Hesin er mettur til 30 mio kr. Stovnsfæið skal sostatt uppá 4,5 mio kr., fyri at byggingin kann setast í verk. Av hesum skal Klaksvíkar kommuna gjalda 25% ella 1.125.000 kr., meðan hinir innskjótararnir Íbúðargrunnurin og Vistarheimsnevndin seta avikavist 25% og 50% sum stovnsfæ. Vistarheimsnevndin skuldi sambært reglunum rinda 2.250.000 kr., men tað hevur víst seg, at nevndin einans megnaði at útvega uml. 1,8 mill kr. Tað restaðu sostatt 450.000 kr. í. Partarnir avtalaðu síðani, at kommunan skal gjalda tann partin av innskotinum, sum Vistarheimsnevndin ikki megnaði at útvega. Innskotið hjá Klaksvíkar kommunu gjørdist sostatt 1.575.000 kr. ella tilsamans 35% av samlaða innskotinum.

Leiðsla sjálvsognarstovnsins er ein nevnd, sum telur 5 limir og sum verður vald soleiðis:

Klaksvíkar Býráð velur 1 lim
Vistarheimsnevndin velur 2 limir
Ibúðargrunnurin velur 1 lim
Eldrarøktin i Norðoyggjum velur 1 lim

Ábyrgd fyri skuld sjalvsognarstovnsins er avmarkað til ognir sjálvsognarstovnsins. Nevndin hevur ovastu leiðsluna um hendi og ábyrgd av figgjarviðurskiftum sjálvsognarstovnsins. Um sjálvsognarstovnurin skal avtakast, kann hetta bert gerast, um nevndin einmælt samtykkir tað, og innskjótararnir hava góðkent samtyktina. Um so er verða allar ognir stovnsins seldar best møguliga. Og eftir at øll skuld sjálvsognarstovnsins er goldin, verður tað, sum eftir er, býtt millum stovnararnar í lutfallinum eftir býtistali, sum hvør stovnari eigur í sjálvsognarstovninum, tá ið avtøka fer fram.

Klaksvíkar kommuna søkti á vári 2002 Fíggjarmálárðið um at fáa endurgoldið meirvirðisgjaldsútreiðslurnar í samband við byggingina hjá Sjálvsognarstovninum undir Kráarbrekku. Í øðrum lagi varð søkt um, at kommunan fekk endurgoldið meirvirðisgjald fyri tann partin av kostnaðinum, ið svarar til innskotið hjá kommununi.

Í skrivi dagfest 8. juli 2002 frá Fíggjarmálaráðnum til Klaksvíkar kommunu fráboðar Fíggjarmálaráðið, at myndugleikin til at taka avgerð í slíkum málum liggur hjá Toll- og Skattstovuni. Víst verður til skriv frá Toll- og Skattstovuni dagfest 04.04.02, har Toll- og Skattstovan sigur, at hon metir, at Sjálvsognarstovnurin undir Kráarbrekku ikki kann koma undir ásetingarnar í kunngerð nr. 77 frá 19. apríl 1993 um meirvirðisgjald hjá kommunum, tí Sjálvsognarstovnurin undir Kráarbrekku ikki er at meta sum ein kommunalur stovnur. Víst verður í hesum sambandi á, at talan ikki er um víðfevnt alment virksemi, og virksemið er ikki undir almennari skipan, umsjón og eftirliti, at tað er nevndin fyri sjálvsognarstovnin, sum hevur ovastu leiðsluna og ábyrgd av figgjarviðurskiftunum annars, og at Klaksvíkar Býráð einans hevur rætt til at velja 1 lim í 5 manna nevndina.

Klaksvíkar kommuna hevur síðani í skrivi dagfest 12. september 2002 biðið Fíggjarmálastýrið endurskoða málið. Hesa áheitan grundar kommunan á, at Fíggjarmálastýrið og Toll- og Skattstovan ikki hava havt allar neyðugar upplýsingar tøkar, tá avgerðin var tikin. Her vísir kommunan serliga á, at kommunan gjøgnum viðtøkurnar fyri Norðoya Vistarheim hevur leiðsluna á hesum stovni, og at teir 2 limirnir, sum Vistarheimsnevndin velur, tí eisini kunnu metast sum limir, valdir av Klaksvíkar Kommuna. Av hesum metir kommunan seg hava tryggjað sær meirilutan í leiðsluni, og er tað tí kommunan, sum í roynd og veru hevur størst ávirkan og ræði á Sjálvsognarstovninum undir Kráarbrekku. Upplýst verður, at í Vistarheimsnevndini eru 7 limir, og at av hesum velur kommunan 4, og hinar kommunurnar í Norðoyggum velja 3 limir. Tí metir kommunan, at talan er um ein sjálvsognarstovn, sum er 100% kommunalur, og sum fremur virksemi, sum almennir stovnar vanliga útinna.Við at leggja innskotið hjá Vistarheimsnevndini og innskotið hjá Klaksvíkar kommunu saman og vísandi til, at kommunan hevur átikið sær at rinda tann part av innskotinum, sum Vistarheimsnevndin ikki fær útvegað, staðfestir kommunan, at hon rindar 75% av stovnsfænum.

Kommunan vísir eisini á, at hon allatíðina hevur roknað seg sum byggiharra, og at tað var fyri at skunda undir verkætlanina, at hendan varð flutt yvir í ein sjálvsognarstovn, sum tó kortini var skipaður soleiðis, at kommunan hevur avgerandi avirkan á byggingina. Tekniska deild hjá kommununi hevur eftirlit við arbeiðinum og skal góðkenna og vátta allar rokningar. Eisini stendur kommunan sum veðhaldari av verandi lánum hjá stovninum og hevur bundið seg til at finna útvegir fyri fígging, um kostnaðarmetingin ikki heldur. Eisini hevur kommunan latið grundstykkið, sum stovnurin byggir á. Sostatt metir kommunan seg vera leiðsluliga, fíggjarliga og tekniskt meira knýtt at verkætlanini, enn tað áður hevur sýntst í málinum.

Fíggjarmálastýrið metir nú, at avgerðin liggur hjá landsstýrismanninum, og er tí farið undir nýggja viðgerð av málinum. Í hesum sambandi er Fíggjarmálastýrið komið eftir, at Mvg-nevndin eigur at hoyrast, aðrenn avgerð verður tikin. Víst verður til § 3, stk. 2 i mvg. lógini og líknandi mál j. nr. 98M01-0010 viðvíkjandi einum ellis- og røktarheimi, ið varð skipað sum ein sjálvsognarstovnur, og har Mvg-nevndin gav tilmæli til landsstýrismannin.

Fíggjarmálastýrið upplýsir, at nýggju upplýsingarnir frá Klaksvíkar Kommunu eru lagdir fyri Toll- og Skattstovuna, men at teirra metan er, at nýggju upplýsingarnir ikki føra til annað úrslit enn tað, sum Toll- og Skattstovan er komin til í skrivinum frá 04.04.02

Viðmerkingar og tilmæli frá Meirvirðisgjaldskærunevndini.
Málið er komið til Mvg. nevndina sum ein áheitan um ummæli eftir reglunum í § 3, stk. 2 í mvg. lógini, har ið ásett er soleiðis: "Í samráð við nevndina, sum er umrødd í § 35, avger landsstýrið, í hvønn mun vinnurekandi virkir og feløg skulu rinda avgjald av vørum og avgjaldsskyldugum tænastum, tá tær bert verða framleiddar ella gjørdar til egna nýtslu hjá virkinum ella felagnum, og í hvønn mun kommunur kunnu fáa endur-goldið avgjald sambært hesi lóg av vørum og avgjaldsskyldugum tænastum."

Við heimild í nevndu grein hevur landsstýrið lýst kunngerð nr. 77. frá 19.04.1993 um meirvirðisgjald hjá kommunum. Og Toll- og Skattstovan hevur lýst rundskriv nr. 13/1994 sum tulkingarískoyti til nevndu kunngerð.

§ 3, stk. 2 ásetir, at tað eru kommunur, sum kunnu fáa endurgoldið meirvirðisgjald. Her er sostatt ein beinleiðis avmarking í mun til aðrar skipanir sum t.d. sjálvsognarstovnar. Hetta merkir, at skal mvg. endurrindast, kann tað bert verða til kommununa.

Í kunngerðini er hinvegin ásett, at tað eru kommunur, kommunal virkir og stovnar, sum kunnu fáa mvg. endurgoldið. Eftir nevndarinnar áskoðan merkir hetta, at um kommunan hevur lagt part av uppgávum sínum í kommunal virkir ella kommunalar stovnar, skal tað eisini vera gjørligt hjá kommununi at fáa mvg. endurgoldið. Nevndin hevur áður gjørt tilmæli til landsstýrismannin samsvarandi hesi fatan. Hetta var í einum máli, sum snúði sum um, um eitt røktar- og ellisheim, ið var skipað sum ein sjálvsognarstovnur, kundi fáa mvg. endurrindan eftir kommunalu skipanini, ella um tað var kommunan, sum hevði rætt til endurrindanina.

Kommunal virkir og kommunalir stovnar kunnu sambært rundskrivinum hjá Toll- og Skattstovuni hava virksemi, sum er reint kommunalt virksemi, blandað virksemi ella vinnuligt virksemi. Er talan um vinnuligt virksemi, er ikki aktuelt at endurrinda mvg. eftir skipanini í kunngerð nr. 77, tí tá fæst mvg aftur eftir vanliga uppgerðarprinsippinum í mvg. lógini.

Tað verður tó ikki mett relevant í hesum máli at umrøða og meta um, hvat slag av virksemi byggingin av eldraíbúðum er, t.v.s um talan er um kommunalt ella alment virksemi, blandað virksemi ella vinnulgi virksemi, tí eingin áseting er hvørki í mvg. lógini ella í kunngerð nr. 77, sum treytar endurgjaldi, tá talan er um ávíst slag av virksemi. Hetta førdi eftir nevndarinnar áskoðan við sær, at hevur ein kommuna mvg. útreiðslur, sum ikki verða endurrindaðar eftir aðrari skipan, so hevur kommunan rætt til at fáa sínar mvg. útreiðslur endurrindaðar eftir kunngerð nr. 77 uttan mun til, hvat slag av virksemi talan er um.

Spurningurin í hesum máli kann tí avmarkast til at snúgva seg um, um og í hvønn mun Sjálvsognarstovnurin undir Kráarbrekku ella Klaksvíkar kommuna hevur møguleika at fáa mvg. endurgoldið av hesi verkætlan.

Meirvirðisgjaldskærunevndin er av tí áskoðan, at sjálvsognarstovnurin hvørki í mun til § 3, stk.2 í lógini ella í mun til kunngerðina kann metast sum kommunalur stovnur, sum hevur rætt til endurgjald. Hetta kemst av, at sjálvsognarstovnurin er ein sjálvstøðug juridisk eind, sum kommunan hvørki eigur ella rekur einsamøll, og sum sostatt ikki kemur undir hugtøkini kommuna, kommunalt virki ella kommunalur stovnur.

Hinvegin verður mett, at kommunan sambært ásetingunum í § 3, stk. 2 í mvg. lógini og § 2 í kunngerð nr. 77 hevur rætt til at fáa sínar mvg. útreiðslur endurrindaðar við 75%, sí § 3, stk. 2 í lógini, t.v.s. um hon hevur nakrar mvg. útreiðslur av hesi verkætalan. Til samanberingar í hesum sambandi kann vísast til ta endurrindan, sum verður veitt kommunum av rakstrinum av ansingarstovnum, røktar- og ellisheimum, sum eisini eru skipaðir sum sjálvsognarstovnar, og har kommunan ber part av rakstrarútreiðslunum. Viðvíkjandi spurninginum um mvg. av íløgum kann eisini verða víst til avgerð í máli nr. 99M01-0002, har Meirvirðisgjaldskærunevndin staðfesti avgerð hjá Toll- og Skattstovuni um, at ein kommuna ikki kundi fáa bygging av bátahyli skrásett sum alment veitingarvirki við fullum rætti til mvg. frádrátt, men at mvg. endurrindanin mátti veitast eftir kommunalu endurrindanarskipanini.

Í hesum føri hevur kommunan rindað 1,575 mió kr. sum innskotsfæ í sjálvsognarstovnin. Verkætlanin er mett til 30 mió kr. Endurgjaldið hjá kommununi má tí setast í mun til tær mvg. útreiðslur, sum beinleiðis kunnu roknast til lutin hjá kommununi. Nevndin metir, at kommunan ikki hevur grundarlag fyri at rokna innskotsfæið hjá Vistarheimsnevndini til sín part, tí Norðoya Vistarheim er sjálvsognarstovnur, sum allar kommunurnar í Norðoyggjum stjórna, og tí Klaksvikar Kommuna ikki kann sigast at hava borið útreiðslurnar av innskotsfænum hjá Vistarheiminum, tí sambært upplýsingunum í málinum er hesin peningur fingin til vega við tiltøkum og skipanum hjá privatum. Kommunan kann sosatt bert sigast at bera møguligar mvg. útreiðslur í mun til tær 1.575.000 kr., sum er teirra partur at verkætlanini uppá 30 mió kr.

Samanumtikið er tilmælið frá Meirvirðisgjaldskærunevndini tí at mæla til at fráboða, at Sjálvsognarstovnurin undir Kráarbrekku ikki hevur rætt til mvg. endurrindan eftir kommunalu endurrindanarskipanini, men at Klaksvíkar Kommuna hevur rætt til mvg. endurrindan eftir reglunum í kunngerð nr. 77 frá 19.03.1993, men bert í mun til teirra lut í verkætlanini.

Avgerðin hjá Fíggjarmálaráðnum:
Viðv. meirvirðisgjaldsspurningi hjá Sjálvsognarstovninum undir Kráarbrekku

Fíggjarmálaráðið hevur nú móttikið tilmæli frá Meirvirðisgjaldskærunevndini viðvíkjandi meirvirðisgjaldsmálinum hjá Sjálvsognarstovninum undir Kráarbrekku.

Sambært tilmælinum frá Meirvirðisgjaldskærunevndini hevur Sjálvsognarstovnurin undir Kráarbrekku ikki rætt til meirvirðisgjaldsendurrindan eftir kommunalu endurrindanarskipanini, men Klaksvíkar Kommuna hevur rætt til meirvirðisgjaldsendurrindan eftir reglunum í kunngerð nr. 77 frá 19.03.1993, tó bert í mun til teirra lut í verkætlanini. Fíggjarmálaráðið tekur undir við tilmælinum, og avrit av tilmælinum er viðlagt.

Avgerðin er endalig, og kann ikki kærast til annan fyrisitingarligan myndugleika.

